
Annotatsiya. Maqolada Oʻzbekiston Respublikasi bank tizimida kredit riskini boshqarish amaliyoti tahlil qilingan. Bank 
aktivlari tarkibida kredit qoʻyilmalarining yuqori ulushi, muammoli kreditlar hajmining oʻsishi va ularning tarmoqlar boʻyicha 
taqsimlanishi statistik maʼlumotlar asosida koʻrib chiqilgan. Tadqiqot natijalariga koʻra, kredit riski darajasini baholashda 
stress-ssenariylarni tasniflash va kredit portfelini diversifikatsiya qilish boʻyicha takliflar ishlab chiqilgan.

Kalit soʻzlar: kredit riski, muammoli kreditlar, kredit portfeli, ehtimoliy yoʻqotishlarni qoplash zaxiralari, stress-test, 
diversifikatsiya.

Аннотация. В статье проанализирована практика управления кредитным риском в банковской системе 
Республики Узбекистан. На основе статистических данных рассмотрены высокая доля кредитных вложений в 
структуре активов банков, рост объёма проблемных кредитов и их отраслевое распределение. По результатам 
исследования предложены классификация стресс-сценариев при оценке уровня кредитного риска и меры по 
диверсификации кредитного портфеля.

Ключевые слова: кредитный риск, проблемные кредиты, кредитный портфель, резервы на возможные потери, 
стресс-тест, диверсификация.

Abstract. The article analyses credit risk management practice in the banking system of the Republic of Uzbekistan. 
Based on statistical data, it examines the high share of loans in bank assets, the growth of non-performing loans and their 
sectoral distribution. The findings substantiate proposals for classifying stress scenarios in credit risk assessment and for 
diversifying the loan portfolio.

Keywords: credit risk, non-performing loans, loan portfolio, loan-loss provisions, stress test, diversification.

K I R I S H
Kredit institutlari faoliyatida vujudga keladigan risklar ichida kredit riski taʼsir doirasining kengligi va yoʻqotish 

ehtimolining yuqoriligi bilan ajralib turadi. Xalqaro ekspertlarning baholashlariga koʻra, bank faoliyatidagi jami 
risklarning qariyb 60 foizi aynan kredit riski hissasiga toʻgʻri keladi. Buning asosiy sababi bank aktivlarining 
mutlaq katta qismi kredit qoʻyilmalaridan iborat ekanligidir: 2025-yil 1-yanvar holatiga koʻra, mamlakat bank 
tizimi aktivlari tarkibida kreditlarning ulushi 66,9 foizni tashkil etgan [1].

Soʻnggi yillarda kreditlash hajmining yuqori o’sish sur’atlari sharoitida muammoli kreditlarning jadal ko’payishi 
kredit riskini boshqarish tizimining institutsional asoslarini mustahkamlash, stress-testlash metodologiyasini 
xalqaro standartlarga muvofiqlashtirish hamda kredit portfeli sifatini oshirish masalalarini ilmiy-amaliy jihatdan 
dolzarb qilib qoʻymoqda. Oʻzbekiston Respublikasi Prezidentining bank tizimini isloh qilish strategiyasini 
belgilovchi farmonlarida ham kredit portfeli va tavakkalchiliklarni boshqarish sifatini yaxshilash, kreditlash 
hajmlarining moʻtadil oʻsishiga amal qilish vazifalari aniq belgilab qoʻyilgan [2]. Mazkur maqolaning maqsadi 
bank tizimida kredit riskini boshqarish amaliyotini tahlil qilish va uni takomillashtirish boʻyicha asoslangan 
takliflar ishlab chiqishdan iborat.

M A V Z U G A  O I D  A D A B I Y O T L A R  S H A R H I
Kredit riskining nazariy asoslari xorijlik olimlar ilmiy ishlarida keng yoritilgan. F.Nayt risklarni 

oʻlchanadigan (aniq) va oʻlchanmaydigan (noaniq) toifalarga ajratib, aniq risklarni statistik va matematik 
modellashtirish orqali baholash mumkinligini asoslab bergan [3]. P.Rouz bank risklarini birinchi va 
ikkinchi darajali turlarga tasniflab, kredit riskini hal qiluvchi risklar qatoriga kiritgan [4]. O.Lavrushin 
risklarni boshqarishda matematik usullar va modellashtirishdan foydalanish, kapital yetarliligini aniqlash 
masalalariga eʼtibor qaratgan [5].

Mahalliy olimlar tadqiqotlarida ham kredit riski masalalari muhim oʻrin egallaydi. Sh.Abdullayeva bank risklari 
ichida kredit riskini asosiy risk sifatida talqin etib, atamashunoslikni xalqaro amaliyotga moslashtirishni taklif qilgan 
[6]. F.Xolmamatov kredit risklarini toʻgʻri boshqarish vaqtida toʻlanmagan kreditlar miqdoriga taʼsir koʻrsatishini 
taʼkidlab, banklarning ichki kredit riskini baholash modellarini ishlab chiqishini asoslab bergan [7]. D.Nafasov 

esa risklarni boshqarishda risk-menejmentdan keng foydalanishni samarali vosita sifatida koʻrsatadi [8]. Ushbu 
izlanishlar muhim nazariy asos boʻlib xizmat qiladi, biroq mamlakat bank tizimida muammoli kreditlarning soʻnggi 
dinamikasini hisobga olgan holda kredit riskini baholash mezonlarini aniqlashtirish zarurati saqlanib qolmoqda.

T A D Q I Q O T  M E T O D O L O G I YA S I
Tadqiqotda analiz va sintez, induksiya va deduksiya, qiyosiy tahlil, guruhlash hamda statistik tahlil 

usullaridan foydalanilgan. Empirik baza sifatida Oʻzbekiston Respublikasi Markaziy bankining moliyaviy 
barqarorlik sharhlari, Statistika agentligi maʼlumotlari va tijorat banklarining yillik moliyaviy hisobotlari xizmat 
qilgan. Tahlil 2020–2025-yillar oraligʻini qamrab oladi. Maqolani tayyorlash jarayonida adabiyotlarni dastlabki 
saralash, jadval maʼlumotlarini formatlash va matnni lisoniy tahrirlashda sunʼiy intellekt vositalaridan taxminan 
5 foiz hajmda yordamchi vosita sifatida foydalanildi; barcha statistik maʼlumotlar, tahlil va xulosalar muallif 
tomonidan birlamchi manbalar asosida mustaqil shakllantirilgan.

T A H L I L  V A  N A T I J A L A R
Jadval maʼlumotlari tahlili shuni koʻrsatadiki, 2020–2024-yillarda tijorat banklari kredit portfeli tarkibida eng 

katta ulush sanoat tarmogʻiga toʻgʻri kelgan. Biroq ushbu yoʻnalishning ulushi 2020-yildagi 36,9 foizdan 2024-
yilda 29,0 foizgacha kamaygan, yaʼni 7,9 foiz bandga qisqargan. Bu holat bank kreditlarining tarmoqlar boʻyicha 
diversifikatsiyalanayotganini hamda kredit resurslarining boshqa yoʻnalishlarga qayta taqsimlanayotganini 
anglatadi. Sanoat tarmogʻi iqtisodiy oʻsishning asosiy drayverlaridan biri boʻlib qolayotgan boʻlsa-da, kreditlar 
konsentratsiyasini kamaytirish risklarni boshqarish nuqtayi nazaridan ijobiy holat hisoblanadi.

Qishloq xoʻjaligi tarmogʻining kredit portfelidagi ulushi tahlil davrida nisbatan barqaror saqlangan. Mazkur 
koʻrsatkich 2020-yildagi 10,1 foizdan 2024-yilda 9,0 foizgacha pasaygan. Qurilish hamda transport va 
kommunikatsiya sohalarida ham kredit ulushining kamayishi kuzatilgan. Xususan, transport va kommunikatsiya 
tarmogʻining ulushi 9,6 foizdan 6,0 foizgacha, qurilish tarmogʻining ulushi esa 2,7 foizdan 2,0 foizgacha 
qisqargan. Bu esa banklar tomonidan mazkur tarmoqlarda risklarni yanada ehtiyotkorlik bilan baholash 
amaliyoti kuchayganligini koʻrsatadi.

Savdo va xizmat koʻrsatish sohasining kredit portfelidagi ulushi 2020–2024-yillarda 7–8 foiz atrofida 
saqlanib qolgan. Mazkur koʻrsatkichning deyarli oʻzgarmasligi ichki isteʼmol bozori va xizmatlar sektorining 
iqtisodiyotdagi barqaror oʻrnini aks ettiradi. Shu bilan birga, ushbu tarmoq kreditlari qisqa muddatli aylanma 
mablagʻlarni moliyalashtirish bilan bogʻliq boʻlgani sababli kredit risklari sanoat yoki infratuzilma loyihalariga 
nisbatan pastroq darajada shakllanadi.

Eng sezilarli oʻzgarish jismoniy shaxslarga ajratilgan kreditlarda kuzatilgan. Ularning kredit portfelidagi 
ulushi 2020-yildagi 19,8 foizdan 2024-yilda 33,0 foizga yetib, 13,2 foiz bandga oshgan. Bu, avvalo, isteʼmol 
kreditlari, ipoteka kreditlari hamda chakana bank xizmatlariga boʻlgan talabning ortishi bilan izohlanadi. Chakana 
kreditlashning kengayishi banklar daromadliligini oshirish imkonini bersa-da, aholi daromadlari pasaygan 
sharoitda muammoli kreditlar ulushining ortishi xavfini ham yuzaga keltiradi. Shu sababli jismoniy shaxslarni 
kreditlashda skoring tizimlari va risklarni baholash mexanizmlarini yanada takomillashtirish zarur.

Umuman olganda, tahlil natijalari tijorat banklari kredit portfeli tarkibida tarmoqlar kesimida diversifikatsiya 
jarayoni kuchayganini koʻrsatadi. Sanoat va transport sohalari ulushining qisqarishi, chakana kreditlash ulushining 
esa ortishi banklarning biznes modelida muayyan oʻzgarishlar yuz berayotganidan dalolat beradi. Kredit portfelining 
tarmoqlar boʻyicha muvozanatli shakllantirilishi banklarning kredit riskini kamaytirish, aktivlar sifatini yaxshilash 
hamda moliyaviy barqarorligini mustahkamlashning muhim omillaridan biri hisoblanadi(1-jadval).

1-jadval. Tijorat banklari kredit qoʻyilmalarining tarmoqlar boʻyicha ulushi, foizda1

Tarmoq 2020 2021 2022 2023 2024
Sanoat 36,9 36,0 32,5 30,0 29,0

Qishloq xoʻjaligi 10,1 10,7 10,8 10,0 9,0
Qurilish 2,7 2,8 2,7 3,0 2,0

Savdo va xizmat 7,2 8,4 7,4 7,0 7,0
Transport va kommunikatsiya 9,6 8,8 7,6 7,0 6,0

Jismoniy shaxslar 19,8 21,3 25,9 32,0 33,0
Boshqa sohalar 12,3 11,2 13,2 11,0 12,8

Jami 100,0 100,0 100,0 100,0 100,0

1	  Manba: Markaziy bank maʼlumotlari asosida muallif tomonidan tuzilgan.

Jadval maʼlumotlaridan koʻrinadiki, kredit portfeli tarkibida ikkita yetakchi yoʻnalish – sanoat va jismoniy 
shaxslar mavjud. Sanoat tarmogʻining ulushi 2020-yildagi 36,9 foizdan 2024-yilga kelib 29 foizga qadar 
pasaygan boʻlsa, jismoniy shaxslarga ajratilgan kreditlar ayni davrda 19,8 foizdan 33 foizga koʻtarilib, yetakchi 
oʻringa chiqqan. Qolgan tarmoqlar ulushi 10 foizdan oshmasligi kredit portfeli diversifikatsiyasi darajasi pastligini 
koʻrsatadi. Jismoniy shaxslar kreditlari ulushining ortishi kredit riski bilan birga likvidlilik riskini ham kuchaytiradi, 
chunki bunday kreditlarning aksariyati qisqa muddatli depozitlar hisobidan moliyalashtiriladi.

Kredit riski darajasini baholashda eng muhim ko‘rsatkichlardan biri muammoli kreditlar (Non-Performing 
Loans – NPL) hajmi hamda ularning jami kredit portfelidagi ulushi hisoblanadi. Mazkur ko‘rsatkichlar kredit 
portfelining sifati, qarz oluvchilarning to‘lov intizomi va banklarning kredit riskini boshqarish samaradorligini aks 
ettiradi. Muammoli kreditlar ulushining ortishi banklarning daromadliligiga, likvidligiga va kapital yetarliligiga 
salbiy ta’sir ko‘rsatishi, natijada moliyaviy barqarorlikka xavf tug‘dirishi mumkin. Shu sababli bank tizimida NPL 
dinamikasini muntazam tahlil qilish kredit riskini baholash va samarali boshqarishning muhim shartlaridan biri 
hisoblanadi. Quyidagi jadvalda O‘zbekiston bank tizimi bo‘yicha muammoli kreditlar hajmi hamda ularning jami 
kreditlardagi ulushi dinamikasi keltirilgan (2-jadval).

2-jadval. Bank tizimi boʻyicha muammoli kreditlar koʻrsatkichlari, yil boshiga mlrd soʻmda2

Koʻrsatkich 2021 2022 2023 2024 2025

Jami kreditlar 276 975 326 386 390 049 471 406 533 121

Muammoli kreditlar 5 785 16 974 13 992 16 621 21 185

Ulushi, foizda 2,1 5,2 3,6 3,5 4,0

Tahlil natijalariga koʻra, jami kredit portfeli soʻnggi besh yilda deyarli 2 baravar oshib, 533 trln soʻmga 
yetgan. Biroq muammoli kreditlarning oʻsish surʼati kredit portfeli oʻsishidan ancha jadal kechgan: ularning 
summasi 2021-yildagi 5,8 trln soʻmdan 2025-yilga kelib 21,2 trln soʻmga, yaʼni 366,2 foizga oshgan. Muammoli 
kreditlarning jami kreditlardagi ulushi 2,1 foizdan 4,0 foizgacha koʻtarilgan. Xalqaro amaliyotda ushbu 
koʻrsatkichning 3 foiz atrofida boʻlishi tavsiya etiladi; 5 foizdan oshganda esa vaziyat xatarli deb baholanadi. 
Quyidagi diagrammada muammoli kreditlar summasi va ulushining dinamikasi aks ettirilgan(1-rasm).

1-rasm. Bank tizimida muammoli kreditlar summasi va ulushining dinamikasi (2021–2025)3

Diagramma muammoli kreditlar hajmining barqaror oʻsib borayotganini koʻrsatadi. Bunday sharoitda kredit 
riskini boshqarishda stress-test oʻtkazish va stress-ssenariylarni aniq tasniflash muhim ahamiyat kasb etadi. 
Tadqiqot natijalariga koʻra, muammoli kreditlar ulushining oshishi omilini stress-ssenariylar boʻyicha quyidagicha 
tasniflash maqsadga muvofiq: 2 foiz boʻlganda “barqaror ssenariy”, 3 foiz boʻlganda “stressli ssenariy” va 5 foiz 

2 	 Manba: Markaziy bank maʼlumotlari asosida muallif tomonidan tuzilgan.
3	 Manba: 2-jadval maʼlumotlari asosida muallif tomonidan tayyorlangan.

boʻlganda “inqirozli ssenariy”. Ushbu yondashuv banklarga risk darajasini oldindan baholash va tegishli chora-
tadbirlarni rejalashtirish imkonini beradi.

X U L O S A  V A  T A K L I F L A R
Olib borilgan tahlil asosida quyidagi xulosa va takliflar shakllantirildi. Birinchidan, bank aktivlari tarkibida 

kreditlarning yuqori ulushi (66,9 foiz) va kredit portfelining past diversifikatsiyasi sharoitida kredit riski darajasi 
yuqori boʻlib qolmoqda; shu bois banklar kredit portfeli strukturasini qayta koʻrib chiqishi va tarmoqlar boʻyicha 
muvozanatni taʼminlashi lozim. 

Ikkinchidan, muammoli kreditlarning jadal oʻsishini inobatga olib, kredit riskini boshqarishda stress-
ssenariylarni 2 foiz, 3 foiz va 5 foizli chegaralar boʻyicha “barqaror”, “stressli” va “inqirozli” deb tasniflash tavsiya 
etiladi. 

Uchinchidan, kredit sifatini tasniflashda shaffoflikni oshirish va muammoli kreditlar boʻyicha talab etilgan 
zaxirani oʻz vaqtida shakllantirish bank moliyaviy barqarorligini taʼminlashning zaruriy sharti hisoblanadi.

